
Қазіргі таңда Қазақстанның ауыл шаруашылығы еліміздің азық-түлік қауіпсіздігін және
ішкі нарық пен Орта Азия елдерінің қажеттіліктерін қамтамасыз ететін экономикадағы жедел
қарқынмен дамып жатқан, әрі басты кешендердің бірі болып табылады. Қазақстан астық пен
ұн экспортынан әлемдегі жетекші елдердің қатарына кіреді. Еліміздің 93 млн. гектардан астам
ауылшаруашылық мақсатындағы жері мен қолайлы табиғи жағдайы ауылшаруашылық
өндірісінің барлық спектрін өңдеуге мүмкіндік береді. Сонымен бірге, Астық бойынша
Халықаралық Кеңестің (IGC) 2013 жылдың қазан айындағы есебіне сәйкес 2013-14 жылдың
кезеңінде дүние жүзі бойынша астық өндірісінің көлемі 696 млн. тоннаға дейін жетеді деген
болжамдар бар, ал өткен кезеңнің көлемі 655 млн. тоннаны құрады, яғни агроөнеркәсіп
кешеніндегі негізгі өндірістің көлемі өсу сипатына ие. Қазақстанда 2011 жылы рекордтық 29,7
млн. тонна астық жинаса, 2012 жылы – 14,7 млн.тонна болса, 2013 жылы бұл сан 15 млн.
тоннаға жетеді деген болжам бар.

Елімізде аграрлық шаруашылықтың одан әрі дами алмауының бірқатар себептері бар:
- климаттың өзгерісіне байланысты тауар сапасының төмендеуі, топырақ

тыңайтқыштарының жеткіліксіздігі, зиянкестердің көбеюі;
- ауылшаруашылық техникасының тозуы, ауылшаруашылық машиналар жиынтығының

орташа жасы 13 жылға дейін жетеді, ал елдің барлық аграрлық техникасының тозуы 70%-ды
құрайды;

- астық қоймалары мен жылыжайлардың жетіспеушілігі;
- фитосанитарлық өңдеудің жетіспеушілігі;
- сумен жабдықтау проблемалары.
Бұл проблемаларды шешудің бірден-бір жолы – жеткілікті қаржыландыру көздерін

тарту немесе инвестициялау.
Аграрлық секторды инвестициялаудың негізгі нысандарына келесілер жатады:
меншікті қаражаттар арқылы (пайда, амортизациялық аударымдар, басқа да қаржылық

ресурстар);
қарыз қаражаттары арқылы (банк кредиті, басқа ұйымнан қарыздар);
республикалық және жергілікті бюджет арқылы;
құрылтайшы мен инвесторлардың қаражаттары арқылы;
лизингтік қаржыландыру (лизинг берушінің жарнасы арқылы).
2008-2012 жылдар аралығында инвесторлардың ауыл, орман, балық

шаруашылықтарының негізгі капиталына салынған инвестициялар көлемі біршама артқан, бұл
Қазақстандағы қолайлы инвестициялық климат пен мемлекет тарапынан ауыл
шаруашылығының секторына жасалған жеңілдіктеріне тікелей байланысты (сурет 1).



Сурет 1 – 2008-2012 жж. инвесторлардың ауыл, орман, балық шаруашылықтарының
негізгі капиталына салынған инвестициялар көлемі, млн.тг.

Жалпы инвестициялар көлемі артқанымен, ауыл шаруашылығындағы (аңшылық, орман
мен балық шаруашылықтарын қоса) инвестициялардың меншікті үлесі 2%-дан кем, ал ЖІӨ-
дегі ауыл шаруашылығы жалпы өнімінің меншікті үлесі 5,6% құрайды. Оны экономикасы
дамыған мемлекеттермен салыстырғанда еліміздің ауыл шаруашылық кешені едәуір
инвестициялар көлемін талап ететіндігін көрсетеді (кесте 1).

Кесте 1 – Мемлекеттер бойынша ауыл шаруашылығына салынған инвестициялардың
меншікті үлесі, %

Мемлекет
ЖІӨ-дегі ауыл шаруашылығы

жалпы өнімінің меншікті
үлесі

Жалпы инвестициялар көлеміндегі ауыл
шаруашылығының негізгі капиталына салынған

инвестициялар үлесі

Қытай 15,9 36,1

Оңтүстік Корея 4,6 28,7

Польша 3 26,5

Норвегия 2 22,1

Канада 2,4 20,8

АҚШ 1,8 20,7

Түркия 14,5 20,2

Беларусь 8,3 14,8

Украина 8,6 5,1

Ресей 4,5 3,9

Қазақстан 5,6 1,8

Қырғызстан 23,9 1,3

Ескерту - ҚР Статистика Агенттігінің мәліметтері негізінде құрастырылған



Аграрлық кешенді инвестициялық қаржыландыруда мемлекеттік қолдау басты рөл
атқарады. Себебі, 2000-2009 жылдар аралығында аграрлық кешенге инвестициялық қаражат
бөлуде елеулі өсім байқалған, ол негізінен бұл саланы дамыту мен қалпына келтіруге
бағытталған (2003-2005 жж. ауылды дамыту мемлекеттік бағдарламасы, 2008-2010 жж.
дағдарысқа қарсы) шараларға байланысты болды. Сонымен қатар, "Агроөнеркәсіптік кешенді
және ауылдық аумақтарды дамытуды мемлекеттік реттеу туралы" ҚР заңы және ауыл
шаруашылық дақылдардың сапасын көтеру мен өнімділігін арттыруды жүзеге асыру
барысында ауыл шаруашылық өнімдерін өндіруші кәсіпорындарына келесідей субсидиялар
бөлінді: 2010 ж. – 3,8 млрд.тенге,  2011 ж. – 6,0 млрд.тенге,  2012 ж. – 6,3 млрд.тенге.

Қазақстан Республикасында агроөнеркәсіптік кешенді дамыту жөніндегі 2013 – 2020
жылдарға арналған «Агробизнес-2020» бағдарламасын іске асырылуы да басым
ауылшаруашылық дақылдары үшін агротехнологиялық циклін қамтамасыз етті (кесте 2).

Кесте 2 – Ауыл шаруашылық өнімдерін өндіруші кәсіпорындарына берілген
субсидиялар көлемі

Жылдар
Берілген

субсидиялар көлемі,
млрд.тг.

Субсидияға берілген
жер көлемі, млн.га

Субсидия алған
АӨӨК саны, дана

2010 14,2 17 53 198
2011 18 15,9 53 675
2012 18,9 16,4 56 643

Барлығы: 51,1 49,3 163 516
Ескерту – ҚР Ауыл шаруашылығы министрлігінің мәліметтері негізінде
құрастырылған

Бюджеттік инвестициялар аударылымы «ҚазАгро ұлттық холдингі» АҚ арқылы жүзеге
асырылады. Холдингтің басты қызметі агроөнеркәсіп кешеніндегі инвестицияның негізгі
бағыттарын анықтау, қазіргі заманғы технологияларды енгізуді көздейтін және агроөнеркәсіп
кешеніндегі еңбек өнімділігінің артуына ықпал ететін жоғары технологиялық инвестициялық
жобалар тізімін қалыптастыру және шикізатты өндіру және қайта өңдеудің тиімді
технологияларын қолданудағы ауыл шаруашылығы тауарын өңдіретін кәсіпорындардың
қажеттілігін анықтау болып табылады.

